JESUS,
SIMEON eta ANA
BIZITZARI BEGIRA
Pertsona zaharra, adintsua, lehenago norbait beneragarria zen: asaben sinesmen eta bizimolde osoaren erakusle eta euskarri suertatzen zen. Herriak, nahaste-aldietan, zaharrengana jotzen zuen, beraien eritzi eta aholkuen bila.

Zahartasuna ez da beti berdin baloratu. Gaur egun bestelakorik ikusten da gure artean. Tresnak eta badira, zenbat eta zaharragoak, hobe; pertsona bada, zaharrago eta bazterrerago. 
Hala ere, Jainkoak zaharrak eta agorrak haurdun jartzen ditu, beraiengandik herriari martxa berria ezarriz. 
Entzun zer gertatu zen behin Jerusalenen, Simeon eta Ana zaharren kontura.

EBANJELIOAREN ARGITAN

EBANJELIOA: Lukas 2, 22-40
Mariarentzat, Moisesen Legearen arabera, garbikundeko egunak bete zirenean, gurasoek Jerusalena eraman zuten Jesus Jaunari aurkezteko (Jaunaren Legean idatzirik bait dago: “Lehen-semea Jaunari eskainia izango da”), eta opari egiteko (Jaunaren Legeak agintzen duen eran: “Bi usapal edo bi usakume”).

Simeon izeneko gizon bat bizi zen orduan Jerusalenen, gizon zintzo eta jainko-zalea, Israelen poza itxaroten zuena, eta Espiritu Santua berekin zuena. Espiritu Santuak adierazi zion ez zuela heriotzarik ikusiko, Jaunaren Mesias ikusi arte. Eta Espiritu Santuak eraginda jauretxera joan zen.

Gurasoek Jesus eraman zutenean, Legeak agindua Harekin betetzera, hartu zuen Simeonek haurra besoetan eta Jaungoikoa bedeinkatu zuen, esanez:

- «Orain utzi dezakezu, Jauna,

morroi hau bakean joaten,

Zeuk hitzeman bezala.

Ikusi bait dute nire begiok Zugandiko salbamena,

herri guztien aurrean ipini duzuna:

Atzerriak argitzeko argia.

eta zure herri Israelen edergarria».

Haurraren aita-amak harriturik zeuden, haurrarengatik esaten zirenekin. Eta Simeonek bedeinkatu zituen, eta haurraren ama Mariari honela esan zion:

· «Begira, israeldar asko erortzeko eta beste asko altxatzeko ipinia dago hau; eta eztabaida sortzen duen ezaugarri izango da, horrela bihotz askotako asmoak argitan ager daitezen; eta zerorri ezpata batek aldez alde zulatuko dizu arima».
Bazen emakume profeta bat, Ana deritzana, Fanuelen alaba, Aseren jatorrikoa. Adin handikoa zen; gazte-gazterik ezkondua, zazpi urtez senarrarekin bizi izan zen, eta orain bazituen laurogei eta lau urte, eta alargun zegoen. Gau eta egun jauretxean zegoen, barau eta otoitz, Jaungoikoa zerbitzen. Ordu hartan han gertatu zen, eta Jaungoikoa goresten eta haurraz mintzatzen hasi zitzaien Israelgo askatasunaren zahi zeuden guztiei.

Dena Jaungoikoaren Legeak agintzen duen bezala bete zutenean, Galileara itzuli ziren, beren herri Nazareta. Haurra hazten eta indartzen ari zen, eta jakinduriaz betetzen; eta Jaungoikoaren grazia Harekin zegoen.

GAUR ETA HEMEN
Simeon agureak bai sekulako loteria! Jesus haurtxoa besoetan hartuta, haren esan-beharrak! Hiltzeak ere ez zion axola. Anak, berriz, bere 84 urte eta guzti, beste hainbeste: bere bizitzaren ardatza aurkitu zuen. Zahartzarora arte bila eta bila, itxaropen biziz Mesias noiz etorriko. Aurkitu zuten bai, eta egundoko pozez bete ziren biak. Topaketa honen ondoren, a zelako testigantza eman zuten herritarren artean!

Ageri denez, zahar zein gazte, Jesusekin topo egin daiteke; berdin jakitun zein ezjakin izan. Kontua zera da: Espirituak argi eginda bizi behar, beti bila eta bila, begi eta bihotz zabalik. 
Ez litzaiguke gaizki etorriko horrelako topaketa bat Jesusekin. Bera beti dago prest, geu prestatu behar. Bideak eta aukerak baditugu, ezta?

OTOITZA
Beti gure onaren bila zabiltzan Aita maitagarria! 
Espirituaren argiz, Jesusekin topo egitera 
eraman zenituen Simeon eta Ana. 
Bai zoriontsu egin zenituela! 
Espiritu bera emaguzu, 
geuk ere geure bizitzan 
Jesusekin topo egin dezagun, 
Zuk guretzat ere bidali zenuen eta. 
Topaketa sakon gozo baten ondoren, 
zeure eta zerorren Semearen 
berriemaile adoretsu izan gaitezen. 
Lagun iezaguzu edonolako aitzakiak azpiratu 
eta jarri gaitezen bizi eta bide berri bila.

HURREAN ZAITUGU

Hurrean zaitugu ordu argitsuetan,

bizia garaile denean 

eta heriotzak dena desegiten duanean;
maitasunean, barkamenean, 

eskuzabaltasunean eta burua eskaintzerakoan,

apaltasunean, zintzotasunean, hustasunean,

makalari laguntzerakoan, konpromezuzko ekintzetan,

Zuri eta nire anai-arrebei 

ateak irekitzerakoan...
Hurrean zaitugu ordu beltzetan,

bizitza amaituz, heriotza garaile denean;
harrokerian, ordaina ematerakoan, 

on egiteaz nekatzerakoan,

borroka baztertzerakoan,

Zuri eta nire anai-arrebei 

ateak ixterakoan....

Hurrean zaitugu ordu erabakiorretan:

baietza ematen dizugunean,

ezetza ematen dizugunean,

aurrez begiratzen dizugunean,

lepoa ematen dizugunean,

zurekin goazenean edo atzera egiten dugunean.

Ikusi gura ez dugunean...

Zu hurrean zaitugu. Beti hur.

Beti...
BERTSOAK
1

Simeon eta Ana alargunak 

laurogei urtetik gora, 

Mesias hori noiz ikusiko 

begira hainbat denbora. 

Horren ustetan ezin aldendu 

Jerusalendik inora, 

herri osoak itxaropenez 

entzuten zien gustora.

2 

Halako egun batez tenpluan

Jesus amaren besotan, 

hainbeste ume ez zen ikusi 

batera sarri askotan. 

Gure Simeon argi bizitan 

jarri zen zorabiotan, 
eta Umea besotan hartu 

eta hasi zen bertsotan:

3 

“Ene Jainkoa, gaur jarri duzu 

nire arima aserik, 

hau ikusita nik zer gehiago 

espero daiket besterik? 

Nire amets ta itxaropenak 

hona gaur bete-beterik, 

orain Zuk, Jauna, nahi duzunean, 

eraman ni bakerik”.

4

Laino-arteko eguzki-brintzak 

egiten du brista-brista, 

guri kondairan Jaunak berdintsu

mila eratako zizta. 

Espirituak argi biezaigu 

gure bihotzeko bista, 

gaur munduari emanez 

bere presentziaren albista.

